Tor Jonsson

'''Tor Jonsson''' (født i 1916, i Lom, død 1951). Han levde i stor fattigdom med ei sjuk mor som var nærmast hjelpelaus. Faren blei urettferdig tvungen frå husmannsplassen familien bodde på, noko som førde til at familien kom ut i ein langdregen kamp. Tor Jonssons far døydde tidleg, og Jonsson måtte derfor jobbe som gards- og gartnerarbeidar. Han hadde eit vanskeleg sinn, og var alt i barneåra litt av ein einstøing. Jonsson blei sterkt prega av oppveksten, og det ser ein også i dikta hans, som ofte har store, tunge skuggar over seg. Seinare har det kome fram at det var ein del fyll og pillebruk i livet til Jonsson. Den radikale, bygdeintellektuelle, og engasjerte Tor Jonsson søkte nærheit og kjærleik, men var tydelegvis ikkje den enklaste å koma innpå. Samtidig var han vennesæl, og hadde mange gode kameratar. Han kjende seg bunden av omsynet til mora, som var mykje sjuk, den eine systera, som også hadde vanskar, og søkte etter ei kvinne som nok var lettare å finne i tankane enn i verda. I 1945 vart han journalist i Dølenes Blad. I 1946 var han redaktør for Hallingdølen gjennom et halvt år. Då mora hans døydde, flytta Tor Jonsson frå heimbygda, og i 1950 kom han til Oslo. Der blei han hovudstups forelska i journalisten Ruth Alvesen, men forholdet enda imidlertid ulykkeleg. I 1951 tok Tor Jonsson sitt eige liv. Jonssons forfattarskap omfattar alle sjangrar, men det er lyrikken og essaya han er mest anerkjent for. Han blir ofte beskrive som ein brukslyrikar, for det er ikkje abstrakt leik med språkbilde og utprøving av avanserte verkemiddel Jonsson driv med i dikta sine. Mange av dikta hans konsentrerer seg om to hovudlinjer. Den eine handlar om spenninga mellom individet og fellesskapet, spesielt bygdesamfunnet, eit miljø han kunne oppleve som knugande. Derfor retta han ofte skarp kritikk mot sosiale forhold. Jonssons særpreg som lyrikar er evna til å konkretisere følelsar. Dei blir gjerne framstilt i eit synsbilde, skarpt i konturane og uttrykt i rytmesikre vers, med overveldande intensitet. 

